
Annotatsiya. Ushbu maqolada Oʻzbekistonda investitsiya siyosatini takomillashtirishning nazariy va amaliy jihatlari 
kompleks tahlil qilinadi. Tadqiqotda investitsiya siyosatining mamlakat iqtisodiy rivojlanishidagi o‘rni, so‘nggi yillarda 
amalga oshirilgan institutsional va iqtisodiy islohotlar, asosiy kapitalga kiritilgan investitsiyalar hamda to‘g‘ridan-to‘g‘ri 
xorijiy investitsiyalar dinamikasi statistik ma’lumotlar asosida o‘rganilgan. Shuningdek, investitsiya muhitining mavjud 
muammolari va cheklovlari aniqlanib, investitsiya siyosatini sifat jihatidan takomillashtirishga qaratilgan amaliy takliflar 
ilgari surilgan. Tadqiqot natijalari investitsiya oqimlarining barqaror o‘sishini ta’minlash, iqtisodiyotni diversifikatsiyalash 
hamda yuqori qo‘shilgan qiymatga ega tarmoqlarni rivojlantirishda investitsiya siyosatining muhim ahamiyatga ega 
ekanligini ko‘rsatadi. Maqola natijalari investitsiya siyosatini ishlab chiqish va amalga oshirish jarayonida ilmiy-amaliy 
ahamiyat kasb etadi.

Kalit soʻzlar: Investitsiya siyosati; asosiy kapitalga investitsiyalar; to‘g‘ridan-to‘g‘ri xorijiy investitsiyalar; investitsiya muhiti; 
institutsional islohotlar; iqtisodiy o‘sish; investitsiya samaradorligi; davlat investitsiya dasturlari; iqtisodiy diversifikatsiya; 
hududiy rivojlanish; investitsion faollik.
Abstract. This article provides a comprehensive analysis of the theoretical and practical aspects of improving investment 
policy in Uzbekistan. Based on statistical data, the study examines the role of investment policy in the country’s economic 
development, the institutional and economic reforms implemented in recent years, as well as the dynamics of investments 
in fixed capital and foreign direct investment. In addition, existing problems and constraints of the investment climate are 
identified, and practical recommendations aimed at the qualitative improvement of investment policy are proposed. The 
research findings demonstrate that investment policy plays a crucial role in ensuring the sustainable growth of investment 
flows, diversifying the economy, and developing sectors with high value added. The conclusions obtained have scientific 
and practical significance for the process of designing and implementing investment policy.

Key words: investment policy; investments in fixed capital; foreign direct investment; investment climate; institutional 
reforms; economic growth; investment efficiency; state investment programs; economic diversification; regional 
development; investment activity.
Аннотация. В данной статье проводится комплексный анализ теоретических и практических аспектов 
совершенствования инвестиционной политики в Узбекистане. В исследовании на основе статистических данных 
рассматриваются роль инвестиционной политики в экономическом развитии страны, институциональные и 
экономические реформы, реализованные в последние годы, а также динамика инвестиций в основной капитал и 
прямых иностранных инвестиций. Кроме того, выявляются существующие проблемы и ограничения инвестиционного 
климата и выдвигаются практические предложения, направленные на качественное совершенствование 
инвестиционной политики. Результаты исследования показывают, что инвестиционная политика играет важную 
роль в обеспечении устойчивого роста инвестиционных потоков, диверсификации экономики и развитии отраслей 
с высокой добавленной стоимостью. Полученные выводы имеют научно-практическое значение для процесса 
разработки и реализации инвестиционной политики.

Ключевые слова: инвестиционная политика; инвестиции в основной капитал; прямые иностранные инвестиции; 
инвестиционный климат; институциональные реформы; экономический рост; эффективность инвестиций; 
государственные инвестиционные программы; экономическая диверсификация; региональное развитие; 
инвестиционная активность.

K I R I S H
Zamonaviy global iqtisodiyot sharoitida investitsiya siyosati har bir davlatning uzoq muddatli rivojlanish 

strategiyasini belgilovchi eng muhim makroiqtisodiy instrumentlardan biri sifatida namoyon bo‘lmoqda. Xalqaro 
mehnat taqsimotining chuqurlashuvi, kapital harakatining erkinlashuvi, transmilliy kompaniyalar faoliyatining 
kengayishi hamda texnologik taraqqiyotning jadallashuvi sharoitida investitsiya oqimlari uchun raqobat 
keskinlashib, davlatlardan nafaqat qulay iqtisodiy shart-sharoitlar yaratishni, balki puxta o‘ylangan, tizimli va 
uzoq muddatli investitsiya siyosatini shakllantirishni ham talab etmoqda. Aynan shu jihatdan investitsiya siyosati 
iqtisodiy o‘sishni rag‘batlantirish, ishlab chiqarish tuzilmasini modernizatsiya qilish, yangi ish o‘rinlari yaratish 
hamda aholi farovonligini oshirishning muhim omili hisoblanadi.

Oʻzbekiston Respublikasida so‘nggi yillarda olib borilayotgan keng ko‘lamli iqtisodiy islohotlar doirasida 
investitsiya siyosatini takomillashtirish masalasi davlat iqtisodiy siyosatining ustuvor yo‘nalishlaridan biriga 
aylandi [1]. Mamlakat iqtisodiyotining ochiqlik darajasini oshirish, xususiy sektor rolini kuchaytirish, xorijiy 
investorlar uchun huquqiy va institutsional kafolatlarni mustahkamlashga qaratilgan chora-tadbirlar investitsion 
muhitni tubdan yaxshilashga xizmat qilmoqda. Shu bilan birga, investitsiya siyosatining samaradorligi faqat 
investitsiyalar hajmining oshishi bilan emas, balki ularning iqtisodiy tuzilma, hududlar va tarmoqlar bo‘yicha 
oqilona taqsimlanishi hamda kutilgan ijtimoiy-iqtisodiy natijalarga erishish darajasi bilan belgilanadi.

Nazariy jihatdan investitsiya siyosati davlat tomonidan investitsion jarayonlarni tartibga solish, rag‘batlantirish 
va muvofiqlashtirishga qaratilgan iqtisodiy, huquqiy va tashkiliy chora-tadbirlar majmuasi sifatida talqin qilinadi. 
Klassik va neoklassik iqtisodiy nazariyalarda investitsiyalar kapital jamg‘arilishi va iqtisodiy o‘sishning asosiy 
manbai sifatida qaralsa, institutsional iqtisodiyotda investitsiya siyosatining samaradorligi institutlar sifati, mulk 
huquqlarining himoyasi hamda davlat boshqaruvi samaradorligi bilan chambarchas bog‘liq holda tahlil qilinadi. 
Shu nuqtai nazardan, Oʻzbekistonda investitsiya siyosatini takomillashtirish faqat moliyaviy resurslarni jalb 
qilish bilan cheklanmasdan, balki institutsional muhitni izchil rivojlantirishni ham taqozo etadi.

Amaliy jihatdan Oʻzbekiston investitsiya siyosatining asosiy xususiyati davlatning iqtisodiy rivojlanishdagi 
faol roli bilan tavsiflanadi. Davlat investitsiya dasturlari orqali strategik ahamiyatga ega infratuzilma loyihalarini 
moliyalashtirish, sanoatni modernizatsiya qilish, energetika, transport, qurilish hamda ijtimoiy sohalarda 
yirik loyihalarni amalga oshirish investitsiya faolligining barqarorligini ta’minlab kelmoqda [2]. Biroq bunday 
yondashuv investitsiyalarning samaradorligi, qaytimi va ularning iqtisodiyotga multiplikativ ta’siri masalalarini 
yanada chuqurroq tahlil qilish zaruratini yuzaga keltiradi.

Shu bilan birga, investitsiya siyosatini takomillashtirish jarayonida xorijiy investitsiyalarni jalb etish 
alohida ahamiyat kasb etadi, chunki to‘g‘ridan-to‘g‘ri xorijiy investitsiyalar nafaqat moliyaviy resurslar manbai, 
balki zamonaviy texnologiyalar, innovatsion yechimlar, boshqaruv tajribasi hamda xalqaro bozorlar bilan 
integratsiyalashuv imkoniyatlarini ham ta’minlaydi. Oʻzbekistonda xorijiy investitsiyalar oqimining ortishi 
kuzatilayotgan bo‘lsa-da, ularning tarmoqlar bo‘yicha notekis taqsimlanishi, ayrim hududlarda investitsiya 
faolligining pastligi hamda yuqori texnologiyali sohalarga investitsiyalar ulushining yetarli darajada emasligi 
investitsiya siyosatini yanada takomillashtirishni talab qilmoqda.

Oʻzbekistonda investitsiya siyosatini takomillashtirish masalasi ko‘p qirrali va kompleks yondashuvni talab 
etuvchi muhim ilmiy-amaliy muammo bo‘lib, u davlatning iqtisodiy rivojlanish strategiyasi, sanoat siyosati, 
mintaqaviy rivojlanish dasturlari hamda institutsional islohotlar bilan uzviy bog‘liq holda ko‘rib chiqilishi lozim. 
Mazkur yo‘nalishda olib boriladigan chuqur ilmiy tadqiqotlar investitsiya siyosatining samaradorligini oshirish, 
iqtisodiyotni diversifikatsiyalash va mamlakatning barqaror rivojlanishini ta’minlashga xizmat qiladi.

Shu bilan birga, Oʻzbekistonda investitsiya siyosatini takomillashtirish yoʻlida muayyan ijobiy siljishlarga 
erishilgan boʻlsa-da, investitsion jarayonlarning samaradorligini cheklab kelayotgan qator tizimli muammolar 
va institutsional cheklovlar mavjud boʻlib, ular investitsiya siyosatini yanada chuqurlashtirish va modernizatsiya 
qilish zaruratini yuzaga keltirmoqda. Ushbu muammolarni kompleks tarzda tahlil qilish investitsiya siyosatini 
sifat jihatidan yangi bosqichga olib chiqish uchun muhim ilmiy-amaliy ahamiyatga ega.

M A V Z U G A  O I D  A D A B I Y O T L A R  S H A R H I
Investitsiya siyosati masalalari xalqaro va milliy darajada keng o‘rganilgan mavzulardan biri bo‘lib, xalqaro 

tadqiqotlarda u asosan R. Solou va P. Romerning iqtisodiy o‘sish nazariyalari [3], D. Nortning institutsional 
iqtisodiyot, institutlar sifati, mulk huquqlarining himoyasi va iqtisodiy samaradorlik o‘rtasidagi bog‘liqlikni 
asoslovchi nazariyalari [4], shuningdek J. Danning va R. Vernonlarning to‘g‘ridan-to‘g‘ri xorijiy investitsiyalar, 
OLI-paradigma hamda transmilliy korporatsiyalarning investitsiya qarorlariga ta’siri haqidagi nazariyalari [5] 
doirasida tahlil qilingan. Ushbu tadqiqotlarda investitsiya siyosatining samaradorligi ko‘pincha institutlar sifati, 
regulyator muhitning barqarorligi va bashorat qilinishi, shuningdek investorlar huquqlarining himoyalanish 
darajasi bilan chambarchas bog‘liq ekani ta’kidlanadi.

Post-sovet makonidagi hamda iqtisodiy tizimi shakllanayotgan mamlakatlarga oid tadqiqotlar asosan 
davlatning investitsion jarayonlardagi rolini, davlat-xususiy sheriklik mexanizmlarini va strategik tarmoqlarni 
qo‘llab-quvvatlash instrumentlarini o‘rganishga qaratilgan. Rossiya, Qozog‘iston va Sharqiy Yevropa olimlarining 
asarlarida investitsiya siyosati davlatning sanoat va tarkibiy siyosatining ajralmas elementi sifatida talqin 
qilinadi. Xususan, V.M. Polterovich sobiq sotsialistik mamlakatlarda iqtisodiy islohotlar jarayonida davlatning 
faol institutsional roli muhim ahamiyatga ega ekanini ilmiy asoslab beradi [6].

J.E. Stiglitz, J.Y. Lin va E. Patel esa davlatning investitsion jarayonlardagi rolini faqat bozor mexanizmlarini 
to‘ldiruvchi subyekt sifatida emas, balki strategik yo‘naltiruvchi kuch sifatida talqin qiladilar. Ularning fikricha, 
rivojlanayotgan va o‘tish davridagi iqtisodiyotlar uchun davlat-xususiy sheriklik, selektiv sanoat va investitsiya 
siyosati hamda strategik tarmoqlarni qo‘llab-quvvatlash iqtisodiy modernizatsiyaning ajralmas sharti hisoblanadi 
[7].

O‘zbekistonda investitsiya siyosatini o‘rganish sohasida so‘nggi yillarda ilmiy tadqiqotlar soni sezilarli 
darajada oshdi. Mazkur ishlarda investitsiya muhitini yaxshilash masalalari [8], xorijiy investitsiyalarni jalb 
qilishning huquqiy-me’yoriy asoslarini tahlil qilish, davlat investitsiya dasturlarining samaradorligini baholash [9], 
shuningdek hududiy investitsiya rivojlanishini institutsional yondashuv asosida o‘rganish masalalariga alohida 
e’tibor qaratilgan [10]. Shu bilan birga, ta’kidlash joizki, mavjud tadqiqotlarda makroiqtisodiy tahlil, institutsional 
yondashuv va amaliy natijalarni o‘zaro uyg‘unlashtirgan kompleks tadqiqotlar yetarli emas. Mazkur holat 
investitsiya siyosatini chuqurroq va tizimli o‘rganishga qaratilgan integrativ ilmiy tadqiqotlarga bo‘lgan ehtiyoj 
mavjudligini ko‘rsatadi.

T A D Q I Q O T  M E T O D O L O G I YA S I
Tadqiqotning metodologik asosini umumiy ilmiy va maxsus iqtisodiy tahlil usullari tashkil etadi: tizimli 

va struktura-funksional yondashuvlar, solishtirma tahlil, iqtisodiy-statistik va dinamik tahlil usullari hamda 
institutsional tahlov elementlari. Tadqiqot jarayonida Oʻzbekiston Respublikasi Davlat statistika qoʻmitasi rasmiy 
statistikasi, Investitsiyalar, sanoat va savdo vazirligi materiallari, normativ-huquqiy hujjatlar hamda xalqaro 
tashkilotlar hisobotlari foydalanilgan.

T A H L I L  V A  N A T I J A L A R
O‘zbekistonning investitsiya siyosati mamlakat iqtisodiyotini barqaror rivojlantirish, xususiy sektorni 

faol rivojlantirish, tashqi investitsiyalarni jalb qilish hamda iqtisodiy diversifikatsiyani ta’minlashga qaratilgan 
kompleks chora-tadbirlar majmuasidir. Ushbu siyosat milliy va xalqaro miqyosda iqtisodiy o‘sishni rag‘batlantirish 
bilan bir qatorda, strategik sohalarga investitsiyalarni maqsadli yo‘naltirishni ham nazarda tutadi. Investitsiya 
siyosati mamlakat uchun muhim makroiqtisodiy instrumentlardan biri bo‘lib, u investorlar uchun qulay huquqiy 
va iqtisodiy muhitni shakllantirishga qaratilgan.

O‘zbekiston Respublikasida 2019-yilda qabul qilingan “Investitsiyalar va investitsiya faoliyati to‘g‘risida”gi 
Qonun davlat tomonidan investitsiya faoliyatini tartibga solish, ichki va xorijiy investorlar uchun huquqiy kafolatlar 
yaratish hamda investitsiyalarning iqtisodiyotdagi rolini mustahkamlashga qaratilgan asosiy huquqiy hujjat 
hisoblanadi. Mazkur qonun investitsiya siyosatini mamlakat iqtisodiyotidagi ustuvor yo‘nalishlarga muvofiq 
shakllantirish, investitsiya faoliyati uchun zarur huquqiy mexanizmlarni joriy etishni ko‘zda tutadi [2].

So‘nggi yillarda O‘zbekiston iqtisodiy islohotlar dasturini izchil va jadal amalga oshirish orqali investitsiya 
muhitini yaxshilash borasida sezilarli natijalarga erishdi. Xususan, davlat tomonidan ma’muriy to‘siqlarni 
qisqartirish, valyuta bozorini liberallashtirish, investorlar huquqlarini himoya qilishni kuchaytirish hamda 
xalqaro moliya institutlari va xorijiy hamkorlar bilan hamkorlikni kengaytirish yo‘nalishlarida tizimli siyosat olib 
borilmoqda. Bu esa mamlakatning investitsiya jalb etish salohiyatini oshirmoqda.

2017-yildan boshlab amalga oshirilgan iqtisodiy liberalizatsiya va bozorga yo‘naltirilgan islohotlar 
O‘zbekistonni jahon bozoriga yanada ochish strategiyasiga olib chiqdi. Natijada xususiy sektorning iqtisodiyotdagi 
roli sezilarli darajada oshdi hamda to‘g‘ridan-to‘g‘ri xorijiy investitsiyalarni jalb etishga qaratilgan keng ko‘lamli 
chora-tadbirlar joriy etildi.

So‘nggi yillarda O‘zbekiston investitsiya siyosati asosiy kapitalga yo‘naltirilgan investitsiyalar hajmining 
barqaror o‘sishi, xususiy sektor ishtirokining kengayishi va to‘g‘ridan-to‘g‘ri xorijiy investitsiyalar oqimining ortishi 
bilan tavsiflanadi. Bu holat milliy iqtisodiyotning investitsion jozibadorligi sezilarli darajada yaxshilanganidan 
dalolat beradi (1-jadval).

Keltirilgan 1-rasm ma’lumotlari 2019-2024-yillar davomida O‘zbekiston Respublikasida asosiy kapitalga 
kiritilgan investitsiyalar hajmi barqaror va izchil o‘sish tendensiyasiga ega ekanini yaqqol namoyon etadi.

1-rasm. Oʻzbekiston Respublikasida asosiy kapitalga kiritilgan investitsiyalarning dinamikasi [11]

Tahlil qilinayotgan davrda investitsiyalar hajmi 2019-yildagi 195,9 trln so‘mdan 2024-yilga kelib 493,7 trln 
so‘mga yetgan bo‘lib, bu qisqa vaqt oralig‘ida qariyb 2,5 baravar o‘sishni anglatadi. Mazkur holat investitsiya 
siyosatining faollashgani, davlat va xususiy sektor ishtirokining kengaygani hamda iqtisodiy islohotlarning 
investitsion jarayonlarga ijobiy ta’sir ko‘rsatganini tasdiqlaydi.

Investitsiyalar o‘sish sur’atlarining tahlili alohida ilmiy ahamiyatga ega. Xususan, 2019-yilda o‘sish 
sur’ati 129,0 foizni tashkil etib, bu holat iqtisodiy liberallashtirish jarayonlarining jadallashuvi, tashqi iqtisodiy 
aloqalarning kengayishi va yirik investitsiya loyihalarining faol bosqichga o‘tishi bilan izohlanadi. 2020-yilda 
ushbu ko‘rsatkichning 103,1 foizgacha pasayishi global COVID-19 pandemiyasi bilan bog‘liq iqtisodiy cheklovlar, 
tashqi moliyaviy oqimlarning qisqarishi hamda investitsiya faolligining vaqtincha susayishi bilan izohlanadi. 
Shunga qaramay, investitsiyalar hajmining mutlaq qiymatda o‘sishda davom etgani investitsiya siyosatining 
nisbatan barqarorligini ko‘rsatadi.

2021-2023-yillar davrida investitsiya faolligining qayta jadallashuvi kuzatiladi. Jumladan, 2021-yilda o‘sish 
sur’ati 118,6 foizni tashkil etib, bu iqtisodiy faollikning tiklanishi, davlat investitsiya dasturlarining kengaytirilishi 
hamda xorijiy investitsiyalar oqimining ortishi bilan izohlanadi. 2022 va 2023-yillarda investitsiyalar hajmining 
mos ravishda 112,7 va 113,9 foizga oshishi investitsiya jarayonlarining barqaror davom etayotganini hamda 
iqtisodiyotda nisbatan muvozanatli o‘sish bosqichiga o‘tilayotganini ko‘rsatadi.

2024-yilda investitsiyalar hajmining keskin oshib, 493,7 trln so‘mga yetishi va o‘sish sur’atining 160,5 foizni 
tashkil etishi alohida e’tiborga loyiqdir. Ushbu ko‘rsatkich investitsiya siyosatining yangi bosqichga ko‘tarilganini, 
yirik infratuzilma, sanoat va strategik loyihalarning keng ko‘lamda amalga oshirilganini, shuningdek xorijiy 
investitsiyalar va kreditlar ulushining sezilarli darajada oshganini anglatadi.

2-rasm. O‘sish tempi va investitsiyalarning YAIMdagi ulushi [11]

Investitsiyalarning yalpi ichki mahsulotdagi ulushi ham investitsiya siyosati samaradorligini baholashda 
muhim indikator hisoblanadi. Xususan, 2019-yilda investitsiyalarning YAIMdagi ulushi 38,1 foizni tashkil etgan 
bo‘lsa, 2020-yilda mazkur ko‘rsatkich 36,2 foizgacha pasaygan. Biroq 2021-yildan boshlab ushbu ulush izchil 
o‘sish trayektoriyasiga chiqib, 2023-yilda 41,2 foizga yetgani investitsiya faolligi iqtisodiy o‘sishning asosiy 
drayverlaridan biriga aylanganini ko‘rsatadi. 2024-yil bo‘yicha mazkur ko‘rsatkich rasmiy ravishda e’lon 
qilinmagan bo‘lsa-da, investitsiyalar hajmidagi keskin o‘sish YAIM tarkibida investitsiyalarning ulushi yanada 
ortgan bo‘lishi ehtimolini kuchaytiradi.

Umuman olganda, jadval ma’lumotlari O‘zbekistonda so‘nggi yillarda investitsiya siyosati miqdoriy jihatdan 
sezilarli darajada kengayganini, investitsiyalar iqtisodiy o‘sish va tarkibiy modernizatsiyaning muhim manbaiga 
aylanganini tasdiqlaydi. Shu bilan birga, investitsiyalar hajmining tez sur’atlarda o‘sishi ularning iqtisodiy 
samaradorligi, tarmoqlar va hududlar bo‘yicha taqsimlanishi hamda uzoq muddatli qaytimi masalalariga yanada 
chuqurroq e’tibor qaratishni taqozo etadi. Bu holat investitsiya siyosatini keyingi bosqichda sifat jihatidan 
takomillashtirish zaruratini ilmiy jihatdan asoslab beradi.

Mazkur ma’lumotlarning tahlili shuni ko‘rsatadiki, investitsion faollik tashqi ta’sirlar va iqtisodiy shoklarga 
qaramasdan ijobiy dinamikani saqlab qolmoqda. Bu holat asosan davlatning investitsion jarayonlarni 
rag‘batlantirishdagi faol roli hamda yirik infratuzilma va sanoat loyihalarining izchil amalga oshirilishi bilan 
izohlanadi.

Davlat investitsiya siyosatida xorijiy investitsiyalarni jalb etishga alohida e’tibor qaratilmoqda, chunki 
ular nafaqat moliyaviy resurslar manbai, balki zamonaviy texnologiyalar, ilg‘or boshqaruv amaliyotlari va 
innovatsiyalarni transfer qilishning muhim kanali hisoblanadi. O‘zbekistonda investitsiyalarni jalb etish 
maqsadida xorijiy hamkorlar bilan keng ko‘lamli iqtisodiy hamkorlik loyihalari yo‘lga qo‘yilgan. Hukumat tashqi 
moliya institutlari bilan hamkorlikda investitsiya loyihalarini moliyalashtirish, jumladan xalqaro kredit va grant 
mablag‘larini jalb etishni faol amalga oshirmoqda.

O‘zbekiston investitsiya siyosatida to‘g‘ridan-to‘g‘ri xorijiy investitsiyalarni jalb etish ustuvor yo‘nalishlardan 
biri bo‘lib qolmoqda. Mazkur investitsiyalar, ayniqsa, energetika, infratuzilma, sanoat ishlab chiqarishi va 
innovatsiyalar kabi strategik sohalarga yo‘naltirilmoqda. Hukumat tomonidan xalqaro siyosiy va iqtisodiy 
aloqalarni mustahkamlash bo‘yicha ko‘rilayotgan chora-tadbirlar mamlakatning investitsiya salohiyatini yanada 
kengaytirishga xizmat qilmoqda.

Kichik va o‘rta biznes sohasidagi muammolarni bartaraf etish, ishbilarmonlik muhitini optimallashtirish 
hamda boshqa tarmoqlarda xorijiy investorlar uchun qulay sharoitlar yaratishga qaratilgan qonunchilik 
tashabbuslari O‘zbekistonning jahon bozorida ishonchli va barqaror hamkor sifatida e’tirof etilishiga xizmat 
qilmoqda. Shuningdek, davlat tomonidan “bir darcha” tamoyili asosida xizmatlar ko‘rsatish mexanizmlari 
joriy etilib, investorlarga hujjatlarni rasmiylashtirish, huquqlarini himoya qilish va ma’muriy jarayonlarda 
ko‘maklashish bo‘yicha kompleks xizmatlar taqdim etilmoqda. Bu esa investorlar uchun murojaat va faoliyat 
yuritish jarayonlarini sezilarli darajada soddalashtiradi.

O‘zbekiston qonunchiligi investorlar uchun mustahkam huquqiy kafolatlar va imtiyozlarni ta’minlaydi. 
Xususan, investorlar investitsiyalar hajmi va turini mustaqil belgilash, o‘z aktivlariga egalik qilish va ulardan 
foydalanish, shuningdek olingan daromadlarni erkin repatriatsiya qilish huquqiga ega bo‘lib, mazkur huquqlar 
davlat tomonidan kafolatlangan [12].

Bundan tashqari, investorlarga nisbatan har qanday kamsitish va tarafkashlikka yo‘l qo‘yilmasligi, ularning 
huquqlarini himoya qilish va teng imkoniyatlar yaratish davlat siyosatining muhim tamoyillari sifatida qat’iy 
belgilangan.

3-rasm. Oʻzbekiston iqtisodiyotiga toʻgʻridan-toʻgʻri xorijiy investitsiyalar (TXI) oqimi [11]



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz1684

2025-yil, dekabr. № 12-son.

Keltirilgan 2-rasm ma’lumotlari 2019–2023-yillar davomida O‘zbekiston iqtisodiyotiga yo‘naltirilgan 
to‘g‘ridan-to‘g‘ri xorijiy investitsiyalar (TXI) oqimi dinamikasining murakkab, biroq umumiy jihatdan ijobiy 
tendensiyaga ega ekanini ko‘rsatadi. Tahlil qilinayotgan davr boshida, ya’ni 2019-yilda TXI hajmi 4,2 mlrd AQSH 
dollarini tashkil etgan bo‘lib, bu davrda investitsiya muhitini liberallashtirish, valyuta bozorini erkinlashtirish 
hamda xorijiy investorlar uchun huquqiy kafolatlarni kuchaytirishga qaratilgan islohotlar xorijiy kapital oqimining 
nisbatan barqaror shakllanishiga xizmat qilganini ko‘rsatadi.

2020-yilda to‘g‘ridan-to‘g‘ri xorijiy investitsiyalar hajmining 3,4 mlrd AQSH dollarigacha qisqarishi kuzatiladi. 
Bu holat, avvalo, COVID-19 pandemiyasi bilan bog‘liq global iqtisodiy inqiroz, xalqaro kapital harakatining 
cheklanishi hamda investorlarning riskka bo‘lgan munosabatining keskin ehtiyotkorlik tomonga o‘zgarishi bilan 
izohlanadi. Shu bilan birga, TXI ulushining umumiy investitsiyalardagi salmog‘ining 18,7 foizgacha pasayishi 
xorijiy investitsiyalarning ichki investitsion jarayonlarga nisbatan vaqtinchalik sustlashganini ko‘rsatadi.

2021-yildan boshlab TXI oqimida tiklanish jarayoni kuzatiladi. Mazkur yilda xorijiy investitsiyalar hajmi 
4,5 mlrd AQSH dollariga yetib, pandemiyadan keyingi iqtisodiy faollikning qayta tiklanishi, xalqaro hamkorlik 
aloqalarining bosqichma-bosqich jonlanishi hamda O‘zbekistonda investitsiya muhitini yaxshilashga qaratilgan 
islohotlarning izchil davom ettirilishi bilan izohlanadi. Shu bilan birga, TXI ulushining umumiy investitsiyalardagi 
salmog‘i 20,4 foizni tashkil etib, xorijiy kapitalning investitsion jarayonlardagi roli asta-sekin mustahkamlanib 
borayotganini anglatadi.

Ayniqsa, 2022-2023-yillar davrida to‘g‘ridan-to‘g‘ri xorijiy investitsiyalar oqimining keskin oshgani e’tiborga 
loyiqdir. Xususan, 2022-yilda TXI hajmining 8,0 mlrd AQSH dollariga, 2023-yilda esa 8,8 mlrd AQSH dollariga 
yetishi O‘zbekistonda investitsiya siyosatining sifat jihatidan yangi bosqichga ko‘tarilganini ko‘rsatadi. Ushbu 
davrda TXI ulushining umumiy investitsiyalardagi salmog‘i mos ravishda 28,9 va 29,5 foizni tashkil etib, xorijiy 
investitsiyalar milliy investitsion jarayonlarning muhim tarkibiy qismiga aylanib borayotganini tasdiqlaydi.

Mazkur dinamik tahlil shuni ko‘rsatadiki, O‘zbekiston iqtisodiyotida to‘g‘ridan-to‘g‘ri xorijiy investitsiyalar 
nafaqat miqdoriy jihatdan oshib bormoqda, balki ularning umumiy investitsiyalar tarkibidagi ulushi ham 
barqaror ravishda kengaymoqda. Biroq TXI oqimining o‘sishi bilan bir qatorda, ularning tarmoqlar va hududlar 
bo‘yicha notekis taqsimlanishi, asosan yirik infratuzilma va xomashyo yo‘nalishlariga yo‘naltirilayotgani, yuqori 
texnologiyali va innovatsion sohalarda xorijiy kapital ulushining nisbatan pastligi investitsiya siyosatini keyingi 
bosqichda sifat jihatidan takomillashtirish zaruratini yuzaga keltirmoqda.

Umuman olganda, keltirilgan ma’lumotlar O‘zbekistonning xorijiy investitsiyalar uchun jozibadorligi oshib 
borayotganini ko‘rsatsa-da, investitsiya siyosatini yanada takomillashtirish jarayonida xorijiy investitsiyalarning 
iqtisodiy samaradorligi, texnologik transfer hamda mahalliy ishlab chiqarish bilan integratsiyalashuv darajasiga 
alohida e’tibor qaratish muhim ilmiy-amaliy vazifa bo‘lib qolmoqda.

X U L O S A  V A  T A K L I F L A R
Tadqiqot natijalari shuni ko‘rsatadiki, O‘zbekistonning investitsiya siyosati so‘nggi yillarda faol 

transformatsiyalardan o‘tib, ochiq, diversifikatsiyalangan hamda barqaror investitsion muhit yaratishga 
qaratilgan chora-tadbirlarga yo‘naltirilgan. Biroq, mazkur jarayonda muayyan institutsional va tarkibiy cheklovlar 
saqlanib qolmoqda. Ularni bartaraf etish uchun davlatning investitsion faoliyatni boshqarish mexanizmlarini 
yanada takomillashtirish, investitsiya, sanoat va mintaqaviy siyosatlarni samarali muvofiqlashtirish hamda 
xalqaro tajribadan kengroq foydalanish zarur.

O‘zbekistonda investitsiya siyosatini takomillashtirish jarayonida yuqorida tahlil qilingan institutsional, 
tarkibiy va moliyaviy cheklovlarni inobatga olgan holda, davlat tomonidan amalga oshiriladigan investitsiya 
choralarini miqdoriy jihatdan kengaytirishdan ko‘ra, ularning sifat jihatdan takomillashuviga ustuvor ahamiyat 
qaratilishi lozim. Shu nuqtai nazardan, investitsiya siyosatini yanada samarali va barqaror qilishga qaratilgan 
quyidagi amaliy takliflarni ilgari surish mumkin.

Birinchidan, investitsiya muhitining institutsional barqarorligini kuchaytirish zarur. Buning uchun normativ-
huquqiy bazaning izchilligini ta’minlash, investorlar huquqlarini himoya qiluvchi mexanizmlarning amaliy ijrosini 
kuchaytirish hamda tartibga solish jarayonlarida prognoz qilinadiganlik darajasini oshirish lozim. Xususan, 
investitsiyaga oid qonun hujjatlariga kiritiladigan o‘zgartirishlar bo‘yicha oldindan e’lon qilinadigan “regulyator 
ta’sirini baholash” amaliyotini kengaytirish investorlar uchun noaniqlik darajasini kamaytirishga xizmat qiladi.

Ikkinchidan, investitsiyalarning tarmoqlar va hududlar bo‘yicha muvozanatli taqsimlanishini ta’minlash 
muhim ahamiyatga ega. Buning uchun qayta ishlash sanoati, yuqori qo‘shilgan qiymatga ega mahsulotlar 
ishlab chiqarish va innovatsion faoliyatni rag‘batlantiruvchi selektiv qo‘llab-quvvatlash choralarini kuchaytirish 
zarur. Mazkur yo‘nalishda soliq va bojxona imtiyozlari umumiy xarakterga ega bo‘lishi emas, balki aniq iqtisodiy 
samaradorlik ko‘rsatkichlariga erishish sharti bilan taqdim etilishi investitsiya siyosatining natijadorligini oshiradi.

Uchinchidan, davlat investitsiya dasturlarining samaradorligini oshirish maqsadida investitsiya loyihalarini 
tanlash va baholash jarayonlariga iqtisodiy va ijtimoiy samaradorlik ko‘rsatkichlarini majburiy joriy etish lozim. 

Har bir yirik investitsiya loyihasi bo‘yicha kutilayotgan iqtisodiy qaytim, bandlikka ta’siri, hududiy rivojlanishga 
qo‘shadigan hissasi hamda uzoq muddatli barqarorlik omillari kompleks tarzda baholanishi, loyiha amalga 
oshirilgandan so‘ng esa natijalarni monitoring qilish mexanizmi yo‘lga qo‘yilishi zarur.

To‘rtinchidan, xorijiy investitsiyalar sifatini oshirishga yo‘naltirilgan siyosatni kuchaytirish talab etiladi. Bunda 
asosiy e’tibor xorijiy investitsiyalar hajmini ko‘paytirishga emas, balki ularning texnologik darajasi, mahalliy 
ishlab chiqarish bilan integratsiyalashuvi va bilimlar transferiga qo‘shadigan hissasiga qaratilishi lozim. Shu 
maqsadda mahalliy korxonalar bilan kooperatsiyani rivojlantiruvchi hamda ilmiy-tadqiqot faoliyatini qo‘llab-
quvvatlovchi investitsiya loyihalariga ustuvorlik berish maqsadga muvofiqdir.

Beshinchidan, ichki investitsion resurslarni safarbar etish imkoniyatlarini kengaytirish uchun moliyaviy 
bozorlarni rivojlantirish, uzoq muddatli moliyalashtirish instrumentlarini joriy etish hamda institutsional investorlar 
rolini kuchaytirish zarur. Pensiya jamg‘armalari, sug‘urta kompaniyalari va investitsiya fondlarining real sektor 
loyihalarida ishtirokini rag‘batlantirish investitsiya siyosatining moliyaviy barqarorligini ta’minlaydi.

Oltinchidan, hududiy investitsiya siyosatini faollashtirish orqali mintaqalar o‘rtasidagi iqtisodiy tafovutlarni 
kamaytirish lozim. Har bir hududning tabiiy, mehnat va infratuzilma salohiyatini hisobga olgan holda hududiy 
investitsiya dasturlarini ishlab chiqish hamda mahalliy hokimiyat organlarining investitsiya jarayonlaridagi 
mas’uliyatini kuchaytirish investitsiya faolligining hududlar bo‘yicha muvozanatli o‘sishini ta’minlaydi.

Yettinchidan, investitsiya siyosatining shaffofligi va hisobdorligini oshirish muhim ahamiyat kasb etadi. 
Davlat investitsiya dasturlari, imtiyozlar va qo‘llab-quvvatlash choralariga oid ochiq axborot bazalarini 
rivojlantirish, jamoatchilik va ekspertlar ishtirokida baholash mexanizmlarini joriy etish investitsiya siyosatiga 
bo‘lgan ishonchni mustahkamlaydi.

Taklif etilgan yo‘nalishlarni amaliyotga joriy etish investitsion resurslardan foydalanish samaradorligini 
oshirish, iqtisodiyotni strukturaviy modernizatsiyalashni jadallashtirish hamda O‘zbekistonning uzoq muddatli 
barqaror rivojlanish maqsadlariga erishish imkoniyatlarini kengaytiradi.

